
Atuarfik pillugu Inatsisartut inatsisaat nr. 15, 3. December 2012-meersoq naapertorlugu  

Naalakkersuisut nalunaarummik saqqummiusseqqullugit peqquneqarnissaannik 

Inatsisartut aalajangiiffigisassatut siunnersuut. Nalunaarummi aalajangersagaqassaaq 

nalilersuinermut immersugassamik ilitsersuutitalimmik pilersitsisoqassasoq 

pitsaasutsimik nalunaarusiortarnermut ilaatinneqartussamik, meeqqat atuarfianni 

siulersuisuisut, pisortat ilinniartitsisullu ineriartortitsinerminni atortagassaannik. 
(Inatsisartut ilaasortaq Jens NapãtôK´, Partii Naleraq) 

 

 

Akissuteqaat 

(Ilinniartitaanermut, Kultureqarnermut, Ilageeqarnermullu Naalakkersuisoq) 

 

 

Siullermeerneqarnera 

 

Naalakkersuisut Inatsisartunut ilaasortaq, Jens NapãtôK´, Partii Naleraq aalajangiiffigisassatut 

siunnersuuteqarneranut, qutsavigaat. 

 

Naalakkersuisut siunnersuuteqartoq isumaqatigaat atuartut atuarnertik naammassigunikku 

piginnaasanik pisinnaasanillu inuusuttut ilinniarfiinut ingerlaqqissutigisinnaasaminnik 

meeqqat atuarfianni atuarnerminni pissarsiaqarsimasassasut. Taakkorpiaappummi 

siunnersuuteqartup aalajangiiffissatut siunnersuummini innersuussutigisai Naalakkersuisut 

Ilinniartitaanermut pilersaarut II-mi ilaatigut nukittorsarniarlugit kissaatigisaat.  

Ukiumoortumik pitsaassutsimut nalunaarusiortarnissaq Atuarfik pillugu Inatsisartut 

inatsisaata nr. 15, 3. december 2012-imeersup atuutilernerani piumasaqaataalerpoq. Atuarfik 

pillugu inatsimmi § 49 malillugu atuarfiup pisortaa kommunalbestyrelsimut ukiumi 

atuarfiusumi pineqartumi 1. oktobari nallertinnagu pitsaassutsimut nalunaarusiortartussaavoq. 

Pitsaassutsimut nalunaarusiap imarisassai suussanersut § 49, imm. 2-mi 

aalajangersarneqarsimapput tassaasut “ukiumi atuarfiusumi kingullermi nukarlerni akullernilu 

misilitsinnerni angusat, angajullerni inaarutaasumik misilitsinnerni angusat, iliuusissanik 

pilersaarusiornerit, agguaqatigiissillugu klassini atuartut amerlassusiat, piffissaq 

atuartitsinermut atorneqarpoq, napparsimanerit pillugit naatsorsuinerit, piffissaq vikarinit 

atorneqartartoq, atuartunik atuarunnaartussanik ilinniagaqalernissaq inuussutissarsiummillu 

toqqaanissaq pillugit siunnersuinerup annertussusia aamma siuliani taaneqartup pitsaassuseq 

pillugu nalunaarusiornerup malitseqartinnera”. 

Tassa atuarfik pillugu inatsimmi ersarissumik pitsaassutsimut nalunaarusiaq sunik 

minnerpaamik imaqassanersoq aalajangersagaqareerpoq. Tamanna peqqutigalugu 

aalajangiinissamut siunnersuummi nalunaarusiornissamik kissaatigineqartoq 

Naalakkersuisunit pisariaqarsorineqanngilaq.  

§ 49, imm. 3-mi aalajangersarneqarpoq Naalakkersuisut pitsaassuseq pillugu 

erseqqarinnerusumik aalajangersagaliorsinnaasut, tassunga tapiliunneqarsinnaallutik 

paasissutissat allat pitsaassutsimut nalunaarusiami ilanngunneqarsinnaasut.  

Pitsaassutsimut nalunaarusiornerup siunnerfigaa kommunalbestyrelsimit atuarfiit ataasiakkaat 

ingerlatsinerinik ineriartornerinillu malinnaaviginnissinnaanissaq siunertaralugulu suliniutinik 

pitsanngorsaataasussanik aallartitsisoqartarnissaa. Pitsaassutsimullu nalunaarusiap aamma 

kommunalbestyrelsimut takussutissaqartilissavaa politikkikkut anguniakkat kommunimi 

atuarfinnilu qanoq malitsinneqarnersut.  

Atuarfik pillugu inatsimmi aalajangersimasumik aalajangersagaqanngilaq qanoq 

pitsaassutsimut nalunaarusiaq iluseqassanersoq. Kommunini ataasiakkaani taamaattumik 

periarfissaqartoqarpoq sumiiffinni ataasiakkaani pisariaqartitanut naleqquttunik 

pitsaassutsimut nalunaarusianik ilusilersuinissamut. Tamanna tunngavigalugu kommunit 

ataasiakkaat namminneerlutik kommuniminni pitsaassutsimut nalunaarusiassaminnut 

sinaakkutissiorsimapput. Taamaasilluni pitsaassutsimut nalunaarusiorneq suliassaavoq 

kommunit namminneerlutik akisussaaffigisaat. Pitsaassuseq pillugu nalunaarusiornermi 

Ilinniartitaanermut Aqutsisoqarfik Ilinniartitaanermut Naalakkersuisoqarfiup ataaniittoq 

atuarfinnut ataasiakkaanut kommuninullu siunnersuinissamut ilitsersuinissamullu 

piareersimasarpoq. 

Ilisimatitsissutigineqassaaq Ilinniartitaanermut Aqutsisoqarfik pitsaassutsimut 

nalunaarusiornermut ilitsersuusiornissamik pilersaaruteqarmat. Naliliinermut 

immersugassamik ilitsersuummi tassani ilanngussisoqarsinnaassaaq Ilitsersuusiornermi 

tassani kommunit suleqatigineqartariaqarput tassanilu kommunini ataasiakkaani 

periuserineqalereersimasut malitassiarineqareersimasullu aallaavigineqarluarsinnaassapput. 

 

Tamanna tunngavigalugu Naalakkersuisut siunnersuut itigartitsissutigineqassasoq 

inassutigaat. 

 

 

 


